
TAO TEH KING.








risan begitoe lekas sang ajah meninggal doenia.

Ganggoean di atas ada boeat orang jang berhatsil mengoempoelken kakaja'an. Tapi ada djoega orang jang sablonnja dapet iloe kakajaan besar jang ia inginken, pri kawarasannja soedah kaboeroe terganggoe lantaran bekerdja terlaloe keras. Djoega boekan djarang saorang jang lantaran kapingin djadi satoe millionair, miliknja jang soedah tersedia bebrapa ton telah mendjadi loedes! Maka mengenal wates dan bisa merasa poeas ada djalan jang paling sampoerna boeat dapetken katentreman. Salah satoe penjair jang termashoer poen ada bilang; „Jang dapet bajaran paling mahal jaitoelah orang jang paling bisa merasa poeas atas apa jang ia dapet." (Ajat 2,3).


Hatsil dari kakaja'an kabanjakan tjoemah menimboelken kabanggaän, tapi berbareng dengen itoe orang poen moesti hadepken segala matjem kadjengkelan jang tida aken brenti kaloe ia blon masoek ka lobang koeboer. Boleh djadi di alam aloes, dimana Kama Loka, ia poenja roh tinggal berdjengkel teroes, sebab kasoekaän pada barang doenia selaloe ada mengiket. Maka Lao Tze minta orang tjoba timbang, jang mana ada lebih baek dan lebih enak: mengenal wates dan bisa merasa poeas zonder memaksa diri boeat kedjer kakaja'an teroes-meneroes, atawa kasih diri sendiri beranjoet ka dalem itoe oelekan jang membikin manoesia kalêlêp semingkin dalem di tengah hawa nafsoe doenia. Mana lebih baek ; maen bangga sama itoe kakaja'an jang selaloe diboeat sirik dan mengiri oleh orang banjak, atawa hidoep dalem saderhana dengen tentrem dan tida ada jang dengkiken hingga tida satoe apa

